
Nd. 268. Tillaga til þingsályktunar [151. mál]
um skipun nefndar samkvæmt 39. gr. stjórnarskrárinnar til þess að rannsaka
vissar fjárreiður Sölumiðstöðvar hraðfrystihúsanna og fleiri atvinnurekenda.

Flm.: Einar Olgeirsson.

Deildin ályktar að kjósa með hlutfallskosningu 5 manna nefnd innan deildar-
þingmanna samkvæmt 39. gr. stjórnarskrárinnar til þess að rannsaka eftirfarandi
og gefa deildinni skýrslu um það:
1. Hversu mikið fé Sölumiðstöð hraðfrystihúsanna hefur dregið út úr rekstri

sjávarútvegsins á Íslandi og sett fast i fyrirtækjum í Bandaríkjunum, Bret-
landi og Hollandi, hvernig þau fyrirtæki standa fjárhagslega, hverjir eru eig-
endur þeirra og hvernig fjárhagslegum afrakstri þeirra hefur verið ráðstafað.

2. Hversu mikið fjármagn Sölumiðstöð hraðfrystíhúsanna hefur i veltu í óseld-
um fiski erlendis.

3. Hversu mikið fé Sölumiðstöð hraðfrystihúsanna eða einstakir stjórnendur
hennar hafa lagt i hliðarfyrirtæki, er annast viðskipti, er varða sjávarútveg,
svo sem tryggingar, flutninga, innkaup og annað því um líkt.

4. Hversu mikið fé Sölumiðstöð hraðfrystihúsanna hefur lánað einstökum stjórn-
endum hennar.

5. Hversu mikið fé Sölumiðstöð hraðfrystihúsanna hefur að láni frá bönkum
ríkisins til sín beint eða einstakra meðlima sinna.

6. Hversu mikið fé bankar ríkisins hafa lánað einstökum meðlimum Vinnuveit-
endasambands Íslands, um hve langan Uma og hvernig þeir standa í skilum
með það.
Nefndin hefur rétt til þess að heimta skýrslur, munnlegar og bréflegar, bæði

af embættismönnum og einstökum mönnum.

Greinargerð.
Stjórn Vinnuveitendasambands Íslands hefur lýst yfir því, að enginn grund-

völlur sé til kauphækkana, og viðurkennir þó um leið, að kaupgjald verkamanna
sé allmiklu lægra en 1944. Stjórn Sölumiðstöðvar hraðfrystihúsanna telur, eins og
aðrir höfuð atvinnurekendur í sjávarútvegi, að ekki sé grundvöllur til þess að bæta
kjör sjómanna og annars verkalýðs.

Þeir atvinnurekendur, sem hér um ræðir, hafa á undanförnum árum og ára-
tugum fengið mikið fé til meðferðar frá þjóðarbúinu, bæði fé, sem þeim hefur verið
trúað fyrir frá sjómönnum og útvegsbændum, sem og lánsfé frá ríkinu og bönkum
þess.

Þessir atvinnurekendur lýsa þvi nú yfir, að þeir hafi ekki stjórnað atvinnu-
rekstri þeim. sem þjóðin hefur trúað þeim fyrir að reka og lánað þeim flestum
mikið fé til, betur en svo, að atvinnureksturinn undir stjórn þeirra sé ekki fær
um að borga einu sinni eins hátt kaupgjald og fyrir 15 árum. Virðast þessir at-
vinnurekendur eftir þessari yfirlýsingu að dæma hafa verið furðu sinnulausir og
áhugalausir um betri rekstur atvinnulífsins Í þessi 15 ár, og gefur þessi yfirlýsing
þeirra út af fyrir sig tilefni til þess að taka til athugunar, hvort það sé yfirleitt rétt,
að þjóðarbúið feli slíkum mönnum áfram forustu i atvinnulífi þjóðarinnar með
lánveitingum og annarri aðstöðu, er þjóðin hefur veitt þeim. - Hins vegar gegnir
þarna nokkuð öðru máli með þá atvinnurekendur, er standa á eigin fótum og ekki
hafa sótt til þjóðarbúsins fé og fríðindi til atvinnurekstrar síns, og er ekki um þá
rætt í þessari tillögu.

Sölumiðstöð hraðfrystihúsanna er nú eitt mesta fyrirtæki landsins, hefur tugi
eða hundruð milljóna i veltu sem eins konar lánsfé frá sjávarútveginum og frá



bönkum rikisins. Það er því rétt að gera nokkra rannsókn á vissum þáttum i rekstri
og fjárhagsástandi þess fyrirtækis, til þess að alþjóð geti gengið úr skugga um,
hvernig voldugustu atvinnurekendur þjóðarinnar ráðstafa og stjórna Því fé, sem
þeim er trúað fyrir.

Þegar við liggur, að allt atvinnulíf landsmanna stöðvist vegna hótana stórat-
vinnurekenda, er nauðsynlegt, að raunverulegt ástand atvinnurekstrarins sé dregið
fram í dagsljósið.

Vissulega ber ekki að láta staðar numið við að athuga fjármálaástand Sölu-
miðstöðvar hraðfrystihúsanna og skuldir meðlima Vinnuveitendasambands Íslands
við ríkið og banka þess. Það mætti alveg sérstaklega athuga, hvern gróða hernáms-
fyrirtækin hafa haft á undanförnum árum, jafnvel hvort þau hafi skilað öllum
gjaldeyri, o. fl.

En rannsókn sú, sem hér er lögð til að framkvæmd sé, er brýn nauðsyn að
gerð sé nú þegar með tilliti til þess hættulega ástands, sem nú er að skapast í
landinu.


